
詩      文 

認 

1 
獨坐 

敬亭山 
唐 李白 

眾鳥高飛盡，孤雲獨去閒。 

相看兩不厭，只有敬亭山。 

 

2 
夜宿 

山寺 
唐 李白 

危樓高百尺，手可摘星辰。 

不敢高聲語，恐驚天上人。 

 

3 鳥鳴澗 唐 王維 
人閒桂花落，夜靜春山空。 

月出驚山鳥，時鳴春澗中。 

 

4 
江樓 

聞砧 
唐 白居易 

江人授衣晚，十月始聞砧。 

一夕高樓月，萬里故園心。 

 

5 小松 唐 王建 
小松初數尺，未有直生枝。 

閒即旁邊立，看多長卻遲。 

 

6 

逢雪宿

芙蓉山

主人 

唐 劉長卿 

日暮蒼山遠，天寒白屋貧。 

柴門聞犬吠，風雪夜歸人。 

 

7 蘆花 唐 雍裕之 
夾岸復連沙，枝枝搖浪花。 

月明渾似雪，無處認漁家。 

 

8 四氣 唐 雍裕之 
春禽猶競囀，夏木忽交陰。 

稍覺秋山遠，俄驚冬霰深。 

 

9 梅花 唐 李中 
群木方憎雪，開花長在先。 

流鶯與蝴蝶，不見許姻緣。 

 

10 
尋隱者

不遇 
唐 賈島 

松下問童子，言師採藥去。 

只在此山中，雲深不知處。 

 

11 憫農詩 唐 李紳 
鋤禾日當午，汗滴禾下土。 

誰知盤中飧，粒粒皆辛苦。 

12 答人 唐 
太上

隱者 

偶來松樹下，高枕石頭眠。 

山中無曆日，寒盡不知年。 

 

13 詠柳 唐 賀知章 

碧玉妝成一樹高， 

萬條垂下綠絲絛。 

不知細葉誰裁出， 

二月春風似剪刀。 

 

14 山行 唐 杜牧 

遠上寒山石徑斜， 

白雲深處有人家。 

停車坐愛楓林晚， 

霜葉紅於二月花。 

 

15 
山中 

問答 
唐 李白 

問余何事棲碧山， 

笑而不答心自閒。 

桃花流水杳然去， 

別有天地非人間。 

 

16 
楓橋 

夜泊 
唐 張繼 

月落烏啼霜滿天， 

江楓漁火對愁眠。 

姑蘇城外寒山寺， 

夜半鐘聲到客船。 

 

17 觀游魚 唐 白居易 

遶池閑步看魚遊， 

正值兒童弄釣舟。 

一種愛魚心各異， 

我來施食爾垂鉤。 

 

18 
初春 

小雨 
唐 韓愈 

天街小雨潤如酥， 

草色遙看近卻無。 

最是一年春好處， 

絕勝煙柳滿皇都。 

